
Heidi-Anett Haugen

Kuk og hjarta


Som den første av alle gudene uttenkte hun Eros.

– Parmenides


EG KJEM


Eg kjem til å masturbera mykje framover, her på rommet mitt, på madrassen min på golvet, fordi eg er så lykkeleg.


Eg kviskrar han i øyret at eg kjenner kuken hans som bankar mot låret mitt. Korleis skal eg seia det, at han listig, men brått kastar seg over meg? Syg seg fast på halsen min, eller nei, litt nedanfor, der med kragebeinet. Det blir merke av sånt. Eg ser det seinare, åleine, i spegelen.


Eg blir med han etter nachspielet. Stavrar av garde på høghæla sko, og tenkjer ikkje over kvar eg går. Lèt meg leia dit han vil, dit han bur. Du kan ikkje sova med dei fine kleda på, seier han. Åh, seier eg. Med ryggen til tek eg heller på meg pyjamasen hans. Eg høyrer han le. Kva er det som er så morosamt?! Eg tek handa hans slik at ho kan stryka meg over håret medan me kyssar. Meir varsamt, seier eg. Eg skal prøva, seier han.


Han ligg så stille, og eg lèt fingrane mine stryka over bukselin-ninga hans, eg stryk han ved livet og hofta, sirkulære bevegelsar, som eg repeterer, og idet den strykande handa mi passerar bukse-linninga hans igjen, skyv eg fingrane mine inn under, slik at eg kjennar kjønnshåra hans. Han ligg på ryggen, med den erigerte penisen kvilande på magen, skeivt mot venstre, opp mot navlen. Eg har aldri tatt på noko som er så mjukt og hardt på ein gong. Sei kva eg skal gjera, seier eg. Gjer slik, seier han. Han spør om eg tykkjer det er herleg, og finn ei pute slik at han betre kan sjå kva det er eg gjer, så legg han hovudet bakover og byrjar å pusta fort og kort, små lyse stønn. Berre med leppa, seier han. Forsiktig. Eg må stoppa, seier han, ellers kjem han til å koma over heile meg.

